
Formáli 

Að beiðni Hvalfjarðarsveitar tók Náttúrustofa Vesturlands að sér að útbúa lista yfir heimildir sem 
fjalla um náttúrufar í Hvalfjarðarsveit og útvega ljósrit af þeim heimildum sem væru aðgengilegar.  

Ritaðar heimildir undir 50 síðum voru ljósritaðar en aðeins titilsíða og efnisyfirlit voru ljósrituð úr 
umfangsmeiri heimildum. Ekki var ljósritað úr bókum, enda eru þær almennt aðgengilegri en aðrar 
heimildir. Leitað var á netinu, m.a. í Gegni og á heimasíðum stofnana á sviði náttúrufræða. Einnig var 
leitað í heimildaskrám aðgengilegra ritaðra heimilda og fyrirspurnir sendar til sérfræðinga á sviði 
náttúrufræða. Heimildir sem ekki tókst að útvega eru flestar óaðgengilegar en þó má líklega nálgast 
sumar þeirra með aðeins meiri vinnu. 

Listi af þessu tagi verður seint tæmandi, enda eru margar af þessum heimildum því miður alldjúpt 
grafnar og flestum gleymdar þótt það segi ekki endilega til um gæði þeirra.  

Í sumum tilfellum var matsatriði hvort heimild ætti heima á þessum lista vegna þess að innihald 
hennar átti aðeins að litlu leyti við um náttúru Hvalfjarðarsveitar. Þeir sem skoða listann sjá því fljótt 
að heimildirnar eru misjafnlega sértækar fyrir Hvalfjarðarsveit.  

Vart þarf að taka fram að sífellt bætist við lista af þessu tagi en vonast er til að hann endurspegli 
engu að síður vel úrval ritaðra heimilda um náttúrufar Hvalfjarðarsveitar fram til ársins 2010.  

Ljósritaðar heimildir voru afhentar í möppum, raðaðar í stafrófsröð höfunda. Heimildirnar í 
möppunum eru merktar með tákni (•) í heimildaskránni.  Öll heimildaskráin var einnig afhent á 
stafrænu formi, bæði sem þessi skýrsla (Word skjal) og sem skjal í forritinu Endnote®.  

 

Stykkishólmi, 23. mars 2011, 

 

Sigurður R. Bjarnason 
Róbert A. Stefánsson 

